As jy ‘n predikant wil word ...
Om dominee te wees is ’n geloofsaak; Beeld, Talent, 16.2.2011
Die eise waaraan ’n voornemende predikant moet voldoen, wissel afhangende van die kerkgenootskap waarbinne hy (of sy – net sommige kerke laat vroue as predikante toe) wil werk. Waarskynlik is die belangrikste ding waarvan die kandidaat seker moet maak, die motief om die bediening te betree. Dit moenie oor status of mag of werksekerheid of dergelike goed gaan nie. ’n Voornemende predikant moet seker wees dat hy die werk as ’n roeping aanpak, dat hy ander mense wil dien en bereid is om soms ondankbare werk op ondankbare ure te doen. 
In kerke uit die gereformeerde tradisie is die opleiding lank, gewoonlik ses jaar aan ’n universiteit. Dit stel hoë eise en studente moet uiteenlopende velde baasraak soos Grieks en Hebreeus, hoe om antieke tekste in oorspronklike tale te lees en te vertolk, die kerkgeskiedenis en kerkreg, die leer en etiek van die kerk en hoe om pastoraal met mense te werk. 
In ander kerke is die opleiding soms korter, maar dieselfde uiteenlopende studieterreine word tot meer of mindere mate gedek. Daar is natuurlik predikante wat onafhanklike kerke begin, soms met groot sukses, met baie min indien enige formele opleiding. Die meeste kerke het ’n keuringsproses om te verseker dat die mense wat in die bediening uitkom, mense is wat die werk goed sal kan doen en nie die evangelie tot skande sal strek nie. 
Predikantswerk kan baie bevredigend wees, veral wanneer ’n dominee of pastoor kan sien dat hy iemand regtig gehelp het. Predikante staan byvoorbeeld gebroke mense by en sien hulle gesond word. Hulle sien soms hoe mense selfvernietigende lewenstyle laat vaar en groei op ’n gesonde nuwe pad. Maar leraars kry ook soms te doen met onredelike en hardekop mense wat hulle lewe met onsinnighede of obsessies versuur. As so iemand in ’n magsposisie in die dominee se gemeente sit, kan dit sy lewe onuithoudbaar maak. 
’n Voordeel vir predikante is dat daar deesdae baie meer geleentheid is om te spesialiseer in ’n spesifieke veld van die bediening as tevore. Veral in groter gemeentes is sekere dominees byvoorbeeld by uitstek die predikers, terwyl ander die pastorale versorging van lidmate behartig. Sommige dominees spesialiseer in jeugwerk, terwyl ander dalk op ander groepe in die gemeente (hetsy ouer mense, mans, vroue, enkellopendes of ander groepe) fokus. Buite die formele kerkstrukture is daar ook dominees wat byvoorbeeld net sendingwerk doen, of hulself met iets soos geestelike musiek besig hou. Op watter manier hy ook die werk doen, bly dit vir ’n goeie dominee ’n geloofsaak waar dit nooit oor homself gaan nie. Beeld Bylae - Talent
